
	
  

 
 
 
 
 
IL IAL DI UDIN AL FEVELE FURLAN GRACIIS AE ARLEF 
E va indenant la colaborazion pal insegnament curicolâr dal furlan e une 
progjetualitât didatiche a 360 grâts. Al centralin telefonic un toc musicâl par 
furlan firmât Ryuu e Dj Tubet 
 
La colaborazion produtive e inovative jenfri la ARLeF e il Ial di Udin, ancje vie pal an 
scolastic 2015-2016, e va indenant e si insiore. Une colaborazion che, tal an scolastic 
passât, e à cjapât dentri ducj i students intun percors di insegnament curicolâr de lenghe 
furlane cuntun nivel di agradiment alt jenfri i fantats iscrits aes classis dai cors 
professionâi. Il Ial, cun di plui, al à ancje decidût di meti la segnaletiche bilengâl 
(furlan/talian) in dut l’edifici scolastic, dentri e fûr.  
 
«Dopo de fase sperimentâl, – al spieghe il president de Agjenzie, Lorenzo Fabbro - si 
rinfuarce la colaborazion jenfri ARLeF e Ial e, duncje, la presince de lenghe furlane dentri 
de scuele; une presince che e da risultâts bogns e e cjate conferme no dome te didatiche 
e tal bilinguisim visîf e sonôr, ma ancje in progjets modernis e une vore inovatîfs tant che 
"Cree_Ative"».   
 
Cun di fat, alì dal Ial e cres cun costance la atenzion pal ûs cuotidian dal furlan e a son 
stadis za prontadis altris iniziativis gnovis. Di cualchi dì in ca, par esempli, e je ative la 
rispueste automatiche dal centralin in version bilengâl. Ai utents che a telefonin ae 
scuele, duncje, ur ven dât il salût e lis informazions sui oraris di viertidure, sore che par 
talian, ancje par furlan e, cui che al à di restâ in spiete par cualchi moment, al pues scoltâ 
un toc musicâl di Ryuu e DJ Tubet, doi famôs rapper furlans, chest ultin za cognossût 
dai fantats dal Ial tal progjet didatic. Il toc cul titul Jessî al fevele dal jessî in maniere 
metaforiche dai propris schemis, des propriis presons che, tal câs dal Ial, al pues realizâsi 
metintsi dongje di un percors gnûf di formazion e di costruzion di un itinerari di vite 
autentiche. La peraule Jessî, cjantade, e pues zuiâ sul dopli significât di “jessi” e di “jessî”: 
cognossisi, definîsi, afermâsi, ma ancje jessî, liberâsi, fâ un percors par valorizâ la proprie 
unicitât di feminis e di oms. Intant che il Ial al sarà sierât pes feriis tai mês estîfs, ancje il 
messaç automatic de pueste eletroniche al sarà bilengâl. 
 
Cun di plui, la colaborazion jenfri ARLeF e Ial si slargje ancjemò di plui no dome tal meti 
dentri il furlan in cetantis azions comunicativis de scuele, ma e je daûr a concentrâsi 
suntun progjet une vore inovatîf: Cree_Ative, par realizâ une stampante 3D dute furlane 
e par furlan, par cure dal FabLab di Udin. Une prime anticipazion des carateristichis dal 
progjet, che al met dongje divulgazion tecnologjiche e difusion de lenghe furlane, e 
vignarà fate ai 17 di Avost, dentri di Avostanis, ai Colonos di Vilecjaze di Listize, là che la 
stampante e vignarà presentade jenfri i progjets plui inovatîfs che a son daûr a jessi 
svilupâts. 
 

 
Udin, ai 3 di Avost 2015 

 


